
Episode 16 - Mga Buhat 8:26-40
Ang Yunoko Nga Etiopianhon

Balikon
Balikon sa nato ang miaging episode sa Mga Buhat.
Nahibaw-an nato nga ang pagpatay kang Esteban maoy sinugdanan sa dakong paglutos sa mga magtutuo, ug si Saulo ang nangulo niini.
Ug atong nahibaw-an nga nagkabulagbulag ang mga magtutuo sa tibuok kayutaan sa Judea ug sa Samaria, ug bisan asa sila nakapaingon, nagwali sila mahitungod kang Jesus, ug pinaagi niini mikaylap ang Maayong Balita sa Judea ug sa Samaria.
Si Felipe, nakaadto sa Samaria ug iyang giwalihan ang mga tawo didto, ug halos silang tanan mituo kang Jesus ug nagpabautismo.
Ug bisan si Simon nga salamangkiro, mituo usab ug nagpabautismo, kay naklaro ni Simon nga mas dako ang gahom didto kang Felipe kay sa gahom nga gihatag kaniya sa mga yawa.
Ug nag-uban-uban si Simon kang Felipe nga gakahibulong pag-ayo sa tanang mga milagro nga iyang nakita kaniya.
Unya, nakabalita ang mga apostoles sa Jerusalem nga ang Samaria midawat sa pulong sa Dios, busa gipaadto nila si Pedro ug si Juan. Ug sa makalugsong silang Pedro sa Samaria, ilang nakita nga tinuod lagi nga nangaluwas ang mga Samarianhon, ug ila silang giampo ug gipandongan ug nakadawat usab sila sa Espiritu Santo.
Si Pedro ang gigamit sa Ginoo sa iyang paghatag sa Espiritu Santo ngadto sa kada klasi nga mga magtutuo. Una, ngadto sa pyur nga Judio nga mga magtutuo sa Jerusalem. Unya, ngadto sa mistiso nga mga Judio-Gentil nga mga magtutuo sa Samaria. Ug sunod, ngadto sa pyur nga mga Gentil nga mga magtutuo, ug mahibaw-an nato kini sa sunod nga mga episode.
Nahitabo ra kini sa dihang bag-o pa ang iglesia, apan gikan adto hangtod karon, ang motuo kang Jesus, puy-an dritso sa Espiritu Santo ang iyang lawas, ug dili kinahanglan nga hulatan pa siya.
Nahibaw-an usab nato nga bisan kung naluwas si Simon, nga salamangkiro sa una sa Samaria, naa pay nabilin kaniya isip taya, nga karaan niyang pamaagi, ug naibog siya sa gahom nilang Pedro. Busa gusto unta siyang mopalit ug gahom gikan kanila, aron makahatag usab niya ang Espiritu Santo ngadto sa bisan kinsa nga iyang pandongan. Gapangita pa si Simon sa pasidungog nga iya sa una nga salamangkiro pa.
Apan gisupak ni Pedro ug iyang giingnan si Simon nga kinahanglan nga maghinulsol, ug morag naghinulsol lagi si Simon. Basin ayha pa dayon siya nagsugod sa pagtubo diha sa iyang bag-o nga pagtuo.
Ang kada usa nga motuo kang Jesus, kinahanglan nga mosalikway sa iyang kaugalingon mga katuyoan, ug mosunod kang Jesus gikan sa bug-os nga kasingkasing.

Siguro nga si Felipe, nahimo nga bayani sa taga-Samaria kay pinaagi kaniya nakaabot ang kaluwasan sa ila ug halos tanan sila nangaluwas.
Basin galumba ang mga magtutuo sa pagpasaka kang Felipe ug sa pag-imbitar kaniya sa pagkaon sa ilang mga balay, ug ila gayong gaatimanon, kay ila mang misyonero ug magwawali, ug gabuhata pa siya ug dagkong mga milagro didto kanila. Nangaayo ang mga bakol ug ang mga paralitiko, ug mihawa ang mga yawa gikan sa mga giyawaan. Unsa kaha ang sunod nga nahitabo?
Mopadayon sa kita sa pagtuon mahitungod sa trabaho ni Felipe.

Ang Etiopianhon Nga Yunoko
Mga Buhat 8:26-28
26 Apan usa ka anghel sa Ginoo miingon kang Felipe, “Tindog ug lakaw paingon sa habagatan, sa dalan nga gikan sa Jerusalem padulong sa Gaza.” Awaaw kini nga dalan. 27 Busa si Felipe mitindog ug miadto. Ug tan-awa, usa ka Etiopianhon nga yunoko ug alagad ni Candace, ang rayna sa mga Etiopianhon, tinugyanan sa tanang bahandi niini, miadto sa Jerusalem aron sa pagsimba 28 ug padulong na sa pagpauli, naglingkod sa iyang karwahi, nagbasa siya sa basahon sa propeta nga si Isaias.

Kinsa kaha kini nga yunoko?
Ang kahulogan sa pulong nga “yunoko”, tawo nga kapon.
Sa karaan nga mga panahon, daghan ang mga asawa sa mga hari, ug ang mga lalaki nga gatrabaho sa palasyo, gakaponon aron masaligan sila sa mga hari sa pag-atiman sa mga rayna ug mga prinsesa. Mao kini ang naandan nga gabuhaton diha sa daghang mga nasod sa karaan nga panahon.
Ug kini nga Etiopianhon nga yunoko, alagad ni Candace nga Rayna sa Etiopia, busa dako ang iyang ranggo.

Ug kinsa kaha si Candace nga rayna sa Etiopia?
Ang tanan nga mga rayna sa Etiopia, ginganlan ug Candace. Maoy ilang gitawag sa ilang mga rayna.
Ug ang Etiopia nga iyang giraynahan, mao ang gingharian nga natukod sa kaliwat ni Cus, nga anak ni Ham, pagkahuman ang mga tawo gipatibulaag didto sa Babel. Busa, “Cus” ang usa ka ngalan sa Etiopia, kay gipaparehas nila sa ngalan sa ilang apohan. Ug ang mga tawo nga sakop sa Etiopia, ganganlan diha sa Biblia nga mga Cusihanon.[footnoteRef:2] [2:  Numeros 12:1; 2 Samuel 18:21] 

Sakop sa gingharian sa Etiopia o Cus ang mga region gikan sa ubos sa Ehipto paingon sa tabok sa Pulang Dagat ug kutob sa kasadpan nga mga dapit. Luag kaayo ug gamhanan sila nga nasod. Apan sa ato karon nga panahon, lahi na ang Etiopia, kay gamay na sila nga nasod karon ug dili gamhanan. Ug ang nasod nga Sudan ug uban pa usab nga mga nasod, diha na karon sila sa dapit nga sa una, sakop sa gingharian sa Etiopia.
Ang anak ni Candace nga lalaki, matod sa ubang karaang record, mao kuno ang tinuod nga hari, ug giisip kuno sa mga taga-Etiopia nga usa ka dios, busa dios kuno nila ang anak ni Candace ug usa sa ilang giampoan.
Ug kini nga yunoko nga gihisgotan sa Dios sa Mga Buhat 8:27, dako kaayo ang iyang katungdanan, kay gisaligan sa tanang bahandi ni Rayna Candace o sa ato pa, tresorero sa tibuok nga nasod nga Etiopia.

Wala nato kahibaw-i kung unsa ang kaagi niining yunoko, kon gikapon ba siya sa batan-on pa aron makatrabaho sa palasyo, ug kung nakita ba ni Rayna Candace nga kasaligan kaayo siya ug iya dayon gihimo nga opisyal. Wala kita sultihi, apan ang atong nahibaw-an, usa siya nga gisaligan kaayo ni Rayna Candace ug taas ang iyang ranggo.
Apan bisan kon hayahay ang iyang kahimtang, ug gaisipon gani nga usa ka dios ang iyang agalon, wala siya katagbaw, haw-ang ang iyang kasingkasing. Busa miadto siya sa Jerusalem, nga layo kaayo nga biyahe, nga gapangita sa Dios.
Ug sa didto na ang yunoko sa Jerusalem, mipalit ug basahon nga Isaias, ug mahal kaayo ang bali niini, kay wala pay mga makina nga gabuhat sa mga libro, busa ang tanang mga basahon gakopyahon sa kinamot ra ug mahal kaayo.
Ug pagkahuman sa pagsimba sa yunoko sa Jerusalem, milarga siya pagpauli sa Etiopia, sakay sa iyang karwahi, inubanan sa iyang mga sulugoon ug mga gwardya, ug siguro nga haw-ang pa gihapon ang iyang kasingkasing.

Ug didto nag-agi ang yunoko sa dalan nga galugsong gikan sa Jerusalem paingon sa Gasa. Ug niadtong higayona, gisugo sa Dios si Felipe paingon niadtong dalana.
Ug taliwala sa pagkabisi ni Felipe sa Samaria, ug sa maayo niyang kahimtang isip bayani alang sa bag-ong mga magtutuo didto, ug bisan kung layo ug awaaw ang gipaadtoan kaniya nga dalan, dritso gayod milarga si Felipe pagsugo kaniya sa Dios.
Balikon sa nato pagbasa ang Mga Buhat 8:26-28, human nato ipadayon nato paingon sa bersikulo 38.

Mga Buhat 8:26-28
Mga Buhat 8:29-38
29 Ug ang Espiritu miingon kang Felipe, “Duol ug kuyog nianang karwahi.” 30 Busa si Felipe midagan ngadto kaniya ug nakadungog kaniya nga nagbasa sa basahon sa propeta nga si Isaias ug siya nangutana, “Nakasabot ka ba sa imong gibasa?” 31 Ug siya mitubag, “Unsaon man nako pagkasabot, gawas kon adunay magtudlo kanako?” Ug iyang gidapit si Felipe sa pagsakay ug sa paglingkod tupad kaniya. 32 Ug ang bahin sa kasulatan nga iyang gibasa mao kini:
“Sama sa karnero nga gidala ngadto sa ihawan,
o sa nating karnero nga hilom sa atubangan sa nagputol sa iyang buhok, wala usab niya bukha ang iyang baba.
33 Sa pagpakaulaw kaniya ang hustisya gihikaw kaniya.
Kinsa ang makahulagway sa iyang kaliwatan?
Kay ang iyang kinabuhi gikuha na man gikan sa yuta.”
34 Ug ang yunoko miingon kang Felipe, “Suginli ako, kinsa man ang gipasabot niini sa propeta, mahitungod ba sa iyang kaugalingon o mahitungod sa laing tawo?” 35 Unya si Felipe misulti, ug sugod sa maong bahin sa kasulatan siya misaysay kaniya sa Maayong Balita mahitungod kang Jesus. 36 Sa nagpadayon sila sa pagpanaw naabot sila ug tubig, ug ang yunoko miingon, “Tan-awa, anaay tubig! Unsa pa may makapugong sa pagbautismo kanako?” 38 Ug misugo siya sa pagpahunong sa karwahi, ug silang duha, si Felipe ug ang yunoko, nanaog ngadto sa tubig ug gibautismohan niya siya.

Sa ato pa, pag-abot na ni Felipe adto nga dalana, nakita niya ang karwahi sa unahan ug giingnan siya sa Espiritu Santo nga duolon niya.
Busa midagan si Felipe pag-apas sa karwahi. Wala siya igo ra milakaw apan midagan gayod.
Ug nakadungog siya sa yunoko nga nagbasa sa mga gipropesiya ni Isaias mahitungod kang Jesus nga gidala paingon sa iyang kamatayon ug mahitungod sa pagkahilom ni Jesus atubangan sa nagpatay kaniya.

Ug nangutana si Felipe sa yunoko kon nakasabot siya sa iyang gibasa, ug mitubag ang yunoko nga wala niya masabot kay walay makatudlo kaniya. Ug gipasakay niya si Felipe sa iyang karwahi, ug sugod sa maong bahin sa kasulatan, gisaysay ni Felipe kaniya ang Maayong Balita mahitungod kang Jesus.
Ug mituo ang yunoko kang Jesus ug naluwas.
Ug daghan pa gayod ang gitudlo ni Felipe sa yunoko, kay iya ganing gitudloan mahitungod sa bautismo, busa sa dihang naa silay nakita nga tubig, nagpabautismo ang yunoko kang Felipe.

Kini nga Etiopianhon nga yunoko, mao ang unang Gentil nga gihisgotan diha sa Biblia nga nasakop sa iglesia.
Ug diha sa mga record sa mga karaan nga mga naluwas, gidala niya ang Maayong Balita mahitungod kang Jesus didto sa iyang nasod nga Etiopia, ug naa siyay nakatanom didto nga iglesia.
Ug hangtod karon, daghan gihapon ang mga naluwas didto.
Sa ato pa, nakasugod ang pagsangyaw sa Maayong Balita sa mga Gentil pinaagi kang Felipe. Unsa kaha ang sunod nga nahitabo kaniya?

Mga Buhat 8:39-40
39 Ug sa nakahaw-as na sila gikan sa tubig, ang Espiritu sa Ginoo misakmit kang Felipe, ug ang yunoko wala na makakita kaniya ug mipadayon sa iyang lakaw nga nagmalipayon. 40 Apan si Felipe nakit-an didto sa Asutos ug sa iyang pag-agi didto, iyang giwali ang Maayong Balita sa tanang kalungsoran hangtod sa iyang pag-abot sa Cesarea.

Wala nato mahibaw-i kon giunsa pagdala si Felipe sa Espiritu sa Ginoo. Basin gidala diha sa palad sa Ginoo o basin diha sa mga pako sa agila.
Gipapahulay si Felipe sa Ginoo kay nahago pag-ayo alang kaniya.
Gikan dinhi sa Mga Buhat kapitulo 8, dili na gahisgotan si Felipe hangtod sa Mga Buhat kapitulo 21, diin mahibaw-an nato nga nagpuyo siya sa Cesarea, ug usa siya ka ebanghelista nga sa ato pa, magsasangyaw sa Maayong Balita, ug naa siyay upat ka buok nga mga dalaga nga nagpropesiya.[footnoteRef:3] [3:  Mga Buhat 21:8-9] 


Homework:
Atong basahon ang Mga Buhat 8:1-40

